
條目： 

《自在王菩薩經》 

內容： 

《自在王菩薩經》二卷（13） 鳩摩羅什譯 

1.《奮迅王問經》二卷（13） 瞿曇般若流支譯 

佛為自在王菩薩說四自在法： 

1、 戒自在。舉金剛齊菩薩降魔，為魔子說法：力，正趣，得，菩提，師，轉法

輪。 

2、神通自在：天眼、天耳、他心智、宿命智、神足。 

3、智自在：陰智、性智、入智、因緣智、諦智。──意行，智業 

4、慧自在：四無礙智。慧以多聞為本，……眾生為本。 遍達一切世間法，以出世

為主。  一切行以慧為增上。 

菩薩十力，菩薩四無所畏、菩薩十八不共法。   過去天王佛事 

1、十二部經次第。(下．931 中) 

2、天王佛純大乘，不著袈裟。(下．934 中~下) 

出處： 

佛為自在王菩薩說四自在法： 

※參見《自在王菩薩經》卷 1(CBETA, T13, no. 420, p. 924, c14-17)： 

佛告自在王：「菩薩摩訶薩有四自在法，以是法故，能自在行，令諸眾生得住大乘。何

等四？一者戒自在；二者神通自在；三者智自在；四者慧自在。」 

1、 戒自在。舉金剛齊菩薩降魔，為魔子說法：力，正趣，得，菩提，師，轉法

輪。 

※參見《自在王菩薩經》卷 1(CBETA, T13, no. 420, p. 924, c17-p. 926, a27)： 

戒自在者，菩薩摩訶薩行具足戒，……菩薩安立如是戒中，得如是自在力，持淨戒故

深願畢成，得阿耨多羅三藐三菩提。 



……爾時有菩薩比丘，名金剛齊，得持戒力，行淨戒故常在閑處林中經行，欲具佛法

故修習正行。……魔子見比丘現大神力，怪未曾有發希有心，與其眷屬俱禮其足，作

如是言：『汝得何法乃有是力？』比丘言：『此力不從有所得生，亦不依於身口意及一

切法生，是力不以住相故生，以無住處故。』 

......魔言：『比丘！於是法中云何有趣？』比丘言：『諸凡夫法及諸佛法，同是一法無二

無別；學法、阿羅漢法、辟支佛法、佛法，同是一切法無二無別；若過去法、若未來

法、若現在法，同是一法無二無別；無出無生以等相故。不捨如是諸法等相者，欲以

是法示眾生故而為說法，如是趣者名為正趣。魔子！夫正趣者，不趣欲界、不趣色

界、不趣無色界。住等法者，於法實相不動不退，是名正趣。如如趣，一切法趣亦如

是；如法性趣，一切法趣亦如是；如實際趣，一切法趣亦如是。求如是趣者，亦不念

不著諸趣，是名正趣。』 

「魔子語金剛齊比丘：『汝以是正行為得何法？』答言：『我以是正行得離諸法分別，

以是無念無分別故，具足等相。汝問：「得何法？」者，是正行中無有得相，無增上

慢，以是正行於法無所得，正行者即是無行義。』魔子問金剛齊比丘：『汝以此戒當得

何法？』答言：『我以此戒當得阿耨多羅三藐三菩提，乃至小法不可得故。』魔子言：

『云何得菩提？』比丘言：『色等則是得菩提，受想行識等則是得菩提，一切法等則是

得菩提。』…… 

「魔言：『比丘！汝師是誰？誰所教誨辯乃如是？』比丘言：『不壞我見性而得菩提，

是則我師；不在垢不在淨，是則我師；若識不在有為不在無為，是則我師；若不從他

聞於諸法，不住不捨能度諸流，是則我師；若遍知一切法而不至一切法，是則我師；

若一切所說音聲言辭，於不可說諸法相中而不動轉，是則我師；若一切法不生不起不

出，而能轉聖法輪，是則我師；不住此岸不在彼岸不在中流，是則我師；若一切法不

生故生，是則我師；若一切法不滅故滅，是則我師。我隨如是師教，故辯如是。』 

「魔子言：『如來以何而轉法輪？』答言：『如來於色不轉不還；色如、色法、色空、

色無相、色無作、色滅、色離、色無生、色相、色性，亦不轉不還；受想行識不轉不

還，識如、識法、識空、識無相、識無作、識滅、識離、識無生、識相、識性，亦不

轉不還；如來以是一切法不轉故，轉於法輪。如是法輪若轉若不轉，於無量法性終不

出過。若能解此轉法輪者，是人則能轉於法輪。』」 

2、神通自在：天眼、天耳、他心智、宿命智、神足。 

※參見《自在王菩薩經》卷 1 (CBETA, T13, no. 420, p. 926, b13-p. 928, a26)： 

佛告自在王：「何謂菩薩摩訶薩神通自在？謂天眼、天耳、他心智、宿命智、如意足。

自在王！何謂菩薩天眼自在也？……自在王！是名菩薩天眼自在。 

「自在王！何謂菩薩摩訶薩天耳自在？……自在王！是名菩薩天耳自在。 

「自在王！何謂菩薩摩訶薩他心智自在？……自在王！是名菩薩他心智自在，以是自



在故，於天上人中無不知識。 

「自在王！何謂菩薩摩訶薩宿命智自在？……自在王！是為菩薩宿命智自在。菩薩得

是自在，信一切法無常，而為成眾生故受身，為不受故受，為不取故取，但為教化一

切眾生故。 

「自在王！何謂菩薩摩訶薩如意足自在？……自在王！是名菩薩如意足自在。菩薩以

是如意足自在力，若有眾生應以如意足度者，以如意足度之。 

3、智自在：陰智、性智、入智、因緣智、諦智。──意行，智業 

※參見《自在王菩薩經》卷 1(CBETA, T13, no. 420, p. 929, a10-11)： 

「自在王！何謂菩薩摩訶薩智自在？謂陰智、性智、入智、因緣智、諦智。」 

※參見《自在王菩薩經》卷 1(CBETA, T13, no. 420, p. 929, a11-p. 930, a22)。 

※參見《自在王菩薩經》卷 2(CBETA, T13, no. 420, p. 930, a29-c5)。 

※參見《自在王菩薩經》卷 2(CBETA, T13, no. 420, p. 930, c5-p. 931, a10)： 

「自在王！菩薩於此，若欲得智自在力而自在者，應隨智行不隨意行。云何意

行？……如是分別皆是意行。 

「自在王！云何菩薩智業？……如是菩薩業中智，是名智業。以如是智而作智業，不

盡於智，是名智自在。」 

4、慧自在：四無礙智。慧以多聞為本，……眾生為本。 

※參見《自在王菩薩經》卷 2  (CBETA, T13, no. 420, p. 931, a11-p. 932, a6)： 

「自在王！何謂菩薩摩訶薩慧自在？菩薩得慧自在，能知諸法解釋章句，得四無礙智

力故，謂義無礙智、法無礙智、辭無礙智、樂說無礙智。云何義無礙智？……云何法

無礙智？……云何辭無礙智？……云何樂說無礙智？……於此義無閡、法無礙、辭無

礙、樂說無礙，皆以慧為本，慧所住處，慧之所攝，菩薩以慧力故用四自在及餘自在

皆得自在。 

「世尊！慧以何為本？為住何處？何處所攝？」 

「自在王！慧以多聞為本，住多聞處，多聞所攝。」 

「世尊！多聞以何為本？為住何處？何處所攝？」 

「自在王！多聞以善知識為本，住善知識處，善知識所攝。」 

…… 

「世尊！大悲以何為本？為住何處？何處所攝？」 



「自在王！大悲以眾生為本，住於眾生，眾生所攝。何以故？自在王！菩薩為度一切

眾生，生大悲心，生一切智心，是名菩薩慧自在。…… 

遍達一切世間法，以出世為主。 

※參見《自在王菩薩經》卷 2(CBETA, T13, no. 420, p. 931, c20-p. 932, a16)： 

「又慧自在菩薩，以慧自在故，因一法門，若一劫若減一劫，種種異辭廣說諸法，於

實相中無所違失。菩薩或欲不現其身為眾生說法，或從身毛孔演出法音，隨眾生所行

而為說法。菩薩或欲現其身為眾生說法，一切外道論師不能窮盡。又外道仙人所作，

若曼哆邏呪術經、韋陀，若語論、若鉢追、若諸神通、若諸智門，若日月五星經、若

夢經、若地動經、若陀魔陀咒術、若烏語經、若鳥獸經、若龍乾闥婆夜叉入身經、若

王相經、若豐樂飢饉相經、若諸遑遊戲經，如是世界經書智慧、伎藝、文章、算數、

色相、音樂、歌舞、箜篌、箏笛，如音曲折，菩薩轉身自然在心皆能通了，以慧力故

皆能得知、皆能示現、皆能達知；菩薩雖知如是方術，不惱眾生，亦不以是為淨妙

道。 

「自在王！慧自在菩薩，與百千萬諸梵王共住共坐，自現其身與共語論，亦不著梵王

光明德相，而諸梵王迎送菩薩生尊敬心，如是皆於一切天宮，現自在力而亦不著，但

生無常苦空無我想，依無生法，依度一切眾生之心，自在王！是名菩薩慧自在。又自

在王，慧自在菩薩，如魔所有天宮，復令殊勝；自現其身，勝魔所有百千萬倍；令諸

魔等生渴愛心生貪著心，以此自嚴破魔慢心，令住阿耨多羅三藐三菩提，然後說

法。」 

一切行以慧為增上。 

※參見《自在王菩薩經》卷 2  (CBETA, T13, no. 420, p. 932, a16-b3) 

「自在王！慧是菩薩遍行法，若施若受若以施迴向，而於此處必應用慧；若自持戒教

他持戒，以持戒迴向，而於此處亦應用慧；若修行忍若教他忍，以忍迴向，而於此處

亦應用慧；若自行進教他行進，以進迴向，而於此處亦應用慧；若自行禪若教他禪，

以禪迴向，而於此處亦應用慧；若讀諸經若為他說法，若如所聞以慧正念，一切行立

坐臥，一切儀法，一切捨心，皆應用慧。慧力菩薩則是一切善法力者，慧增上菩薩，

於一切法得增上自在。慧自在菩薩，於一切法能自在行。執慧力菩薩，知佛能拒魔

軍。有慧菩薩自在隨行諸法而不用力，如人仰射其箭還時不須弓力，菩薩亦如是，以

慧力故遣自在智入諸善法。坐道場時得是智力，以是力故以右手動十方世界，破大魔

軍得佛十力，以是十力一切天人無能伏者。」 

菩薩十力，菩薩四無所畏、菩薩十八不共法。 

※參見《自在王菩薩經》卷 2  (CBETA, T13, no. 420, p. 932, c7-p. 934, b3) 

爾時自在王菩薩白佛言：「世尊！佛有十力、四無所畏、十八不共法，菩薩亦有十力、



四無所畏、十八不共法不？」 

佛告自在王：「有阿鞞跋致菩薩，已久習行得無生法忍，住第八地欲入九地，為般若波

羅蜜方便所護，如是菩薩則能具成菩薩十力、四無所畏、十八不共法。自在王！云何

菩薩十力？為薩婆若故，發深堅心力；具慈心故，不捨一切眾生力；不求一切利養

故，捨一切世界飾好故，具大悲力；信一切佛法故，能成是法故，心不退沒故，具大

進力；行念安慧故，不壞儀法故，住不動定力離二邊故，順緣生法故，斷一切見不別

戲論故，具般若波羅蜜力成眾生故，受無量生死故，習善德無厭足故，信解有為法如

夢故，於生死中無疲倦力，觀諸法相故，無我無人無眾生故，信解不生不起法故，信

樂無生法論故，無生法忍力入空無相無作法故，觀諸脫門故，得聲聞、辟支佛乘解知

見故，得脫門力；於深法中不隨他智故，觀一切眾生心所行故，具無礙智力。自在

王！是名菩薩十力。 

「自在王！何謂菩薩四無所畏？得陀羅尼故，一切所聞能持故，常不忘念故，於大眾

中說法無所畏；隨一切眾生所信解而為說法，如隨病合藥，知見一切眾生諸根，隨應

說法，於大眾中而無所畏；是菩薩眾中說法無所疑難，無有東方南方西方北方，有來

問我我不能答，乃至無有微畏之相，恣於眾生之所問難，隨問為答而無所畏；善能斷

疑故，於大眾中說法而無所畏。自在王！是名菩薩四無所畏。 

「自在王！何謂菩薩十八不共法？……是為菩薩十八不共法。」 

過去天王佛事 

※參見《自在王菩薩經》卷 2  (CBETA, T13, no. 420, p. 934, b15-p. 935, a26)。 

1、十二部經次第。(下．931 中) 

※參見《自在王菩薩經》卷 2(CBETA, T13, no. 420, p. 931, b11-16)： 

「云何為樂？菩薩若說法時，樂法樂實樂諦，若信樂修多羅者，為說修多羅，信樂岐

夜、伽陀、弊迦蘭奈、謳陀那、禰陀那、阿波陀那、伊提郁多伽、闍陀伽、裴佛略、

阿浮陀達摩者，皆為說之，信樂過去者為說本事。」 

2、天王佛純大乘，不著袈裟。(下．934 中~下) 

※參見《自在王菩薩經》卷 2(CBETA, T13, no. 420, p. 934, b15-c29)： 

佛告自在王：「如汝所說，若人不離此經，當知是人得諸明神通為坐道場。自在王！過

去然燈佛前，威德佛、提沙佛、弗沙佛、光明佛前，有佛號天王如來、應、正遍知、

明行足、善逝、世間解、無上士、調御丈夫、天人師、佛、世尊。其佛世界嚴淨豐

樂，天人充滿，其土平正，琉璃為地，閻浮檀金以為蓮華遍覆其土，柔軟細滑譬如天

衣。是時世人身色長短、資生所有、園林池觀，皆如兜率天上，所須飲食應念即至，

與天無異，唯有名別。其三千世界佛為法王，是故其佛號為天王。如轉輪王坐於正

座，以法化民無不承順。天王如來亦復如是，坐師子法座，為一切天人演說於法。大



眾坐處，東西八萬四千由旬，南北亦爾八萬四千由旬。天王如來說法之時，音聲遍滿

三千大千世界，其諸天人盡敬尊重讚歎，行無上法以為法供。其土眾生——無有樂下

法者，唯樂佛法；無有聲聞辟支佛名，況發心行者；唯有菩薩以為眷屬；無有女人亦

不聞有婬欲之名——皆於蓮華結加趺坐自然化生，唯樂三法。何等為三？一者樂憙見

佛；二者樂憙聞法；三者樂觀於法，好喜離行。其諸人眾修習經法常不放逸，福慧具

足壽命無量阿僧祇劫，命終生天，謂到他佛土。若有菩薩命欲終時，上昇於空高七多

羅樹，唱大音言：『我於此土今當退沒。』時眾坐菩薩聞此聲已，皆共集會試其法忍，

作如是言：『何等法退？何等法生？』時，是菩薩於大眾中而作是言：『此中無法若退

若生，如來得阿耨多羅三藐三菩提時，知一切法無退無生。何以故？色不退不生，受

想行識不退不生，更無異法必定可得，若我若眾生若壽命，退者生者。如來得阿耨多

羅三藐三菩提時，知一切法皆空無相，空無相法不退不生，諸法離際、不作際、不起

際、無生際，佛以為證，如是諸際亦不退不生。退名眾緣離，生名眾緣合，而是諸緣

亦不退不生。』是菩薩於大眾中說是法已，然後乃退，其身滅已無灰無烟，即生他方

現在佛前。是天王佛及諸菩薩，不著袈裟，皆著自生淨妙天衣，亦無結惑。世人調順

皆得無生法忍，不為眾生廣說諸法，而諸眾生其根明利，小發即悟。若天王佛為諸菩

薩演說法時，其諸天人普皆能知，或得法忍，或得陀羅尼，或得樂說無礙，或得諸三

昧。」 

 


